Еркеғали БЕЙСЕНОВ.  Қайран, құндылық!.. 

деректі поэма
І

Басқаға қолдан берген бай мұрасын,

Ұлтымда өкініш пен қайғы басым.

Тайраңдап төрге озған талайына

Жіліктің ұстаттық-ау, майлы басын!

Қалайша күнгейімнен бұлт түремін?!

Ығысты көлеңкеге ұлттық реңім –

Қазақы қалпым жатыр аңғарылмай

Байырғы қонысымнан құтты менің.

Алашты шайқап өткен дауылы мың,

Әлемдік өркениет – ауыр ұғым...

Әз тарих парақтарын қалыңдатқан

Түтіні сиреп қалды ауылымның.

Шіркін-ай, қандай еді, қандай еді,

Қазақтың тас қаладан шалғай елі?!

Тарпаңға жер тарпытып жүретұғын

Шетінен сертке берік, нардай ері.

Сындымыз қазір түгел ез боп кеткен,

Намыстан шын булыққан кез жоқ тіптен!

Қаралы мың сегіз жүз жетпіс тоғыз –

Өлген жыл соңғы тарпаң... 
Лезде-оу, нүктең!

Тырыстық күрт құруын елемеуге,

Шорланды бүкпе шерлі шемен кеуде.

Мақұрым болар еді мұқым халық,

Алмазов Борис «погиб...» демегенде.

Бұқпам-ау, бұл неғылған шыдамдылық?

Көз алдын ала бердің тұман қылып.

Тағы бір кереметім кетті сиреп,
Қуантқан түз тағысын қыран іліп.

Қай сайтан түртіп тегі, демін сапты?

Өр құспен бөліспедік ен ынсапты.

Е деп қой, ел бойынша елеусіздеу

Құсбегі қалған екен елу шақты.

Арқада қадірленген бұрын анық,

Саяттың өрісі тар, құны – ғаріп.

Аң-құсты шіл қиындай қорғасынмен

Жайраттық айдалада тұрып алып.

Иә, солай, еңбегіңнің құны кетіп,

Кеңіді кеңістікте ұлы кетік:

Оп-оңай винтовкамен ата салдық,

Бөріні мәшинемен қуып жетіп.

Дегенмен көліктерді бөгер сілем,

Төніп кеп тікұшақпен төбесінен,

Қопадан шығара сап, шығындаған

Тоғайдың қабан деген төресі кем.
Ителгі, тұйғын, лашын, сұңқарменен

Шыққан ер дабылдатып, сұлтаным ең...

Қаз, ұлар, қырғауыл, құр, дуадақты

Сен емес, өңкей атқыш құрта берген!
Құсқа құс сала білер өнеріңді,

Тұтпады батысшылдау өрен үлгі.

Бабаның көзі дерлік балақбауды 

Ұлың өз бөлмесінен бөлек ілді.

Емеспіз енді жүйрік атқа зәру.

Мылтықтан табылмады асқан қару.

Көнекөз шал-шауқанға ғана міндет

Жымдарға тұзақ құрып, қақпан салу.

Жіберді сөйтіп кәрің, жасың ағат,

Оу, қазақ, сауапты ой басыңа қат!..

Бапсыз-ақ түлкі шалар тазыларың

Мөлейді балкондарға асылып ап.

Жырыммен құндақтап... 
Еһ, өбектедім!

Артпассың бұл ауызша көмекке мін...

Мұжықтың қос қабатты үйі маңын

Күзетті бөрібасар төбеттерің.

Жә, жетер!.. 
Менен ұлттық ұстынды күт!

Кезеймін намысымды ұшқын жыр қып.

Ант ұрсын, ит жүгіртіп, құс салудың

Тарихын тәмамдасам үш мың жылдық!
ІІ
Саятқа аңшылардың азы бекем,
Даламның аң құтылмас жазығы кең.

Әлемде жүз он алты түрлі ит бар,

Ең ұшқыр – менің құмай тазым екен!

Ал төбет жекпе-жекке шын шыдайды,

Құлатпай қабанды да, тыншымайды.

Бөрімен бетпе-бет кеп қалған сәтте,

Барақтар бұтын қысып, қыңсылайды.
Мойындап осылардың екеуін де,

Дерің рас қасиетін тете мүлде.

Сөлпиткің келмес басқа туысындай,

Қалалық ақсаусақтың жетегінде.

Қазағым, сыр толқытсын жаршың оңнан!..  

Тазысы арлан алса, аңшы – қорған:
Жылқыға қалыңмалдық айырбастап,
Иелік етпек жанға қарсы болған.
Жаратқан өзін берген хас киенің,

Мен саған ұлттық рухпен басты иемін,

Төренің ақ ордасын үйшік етіп,

Керіліп төрде жатқан ақсүйегім!

Ақсүйек?.. 
Неге сыртқа тептім оны?!
Бүгінде қашып отыр беттің өңі.

Баяғы үркіншілік жылдарында

Байлармен арғы бетке кетті көбі.

Қалғанын сары табан әбден илеп,

Бір уақ танытпады мәдени кеп.

Індетті қадағалау сылтауымен

Сау итті ата берді әдейілеп.

Түсті де тік еңсемді тұралата,

Майданда қылмақ болды-ау, сірә, қапа!?

Немістің танктерін жару үшін

Байлады төбеттерге граната.

Қинайды кеткен кегім Кеңестегі.
Ұлыңның кеш пе, қазір егескені?

Меншікті қырық шақты тұқым иттен

Қалған сол екі-ақ түрі емес пе еді...

Әлде сен, жұртым, мені күндеймісің?

Ілінсе жазықтымын тілге кей сын...

Ресейдің ұлттық иттер санатына

Төбетті қосып алды.

Білмеймісің?

Қадірін сезбей әлі таза бақтың,

Келеміз бұйырғанды жазалап тым.

Жеріне тұяғын бір тигізбедік

Аштықта Қытай асқан қазанаттың.

Жиендік іргетасы ерсі бекіп,

Көкпарды қырғыз отыр меншік етіп.

Қойғаның бәрінен де ұят болды,

Қымызды немістерге еншілетіп!

Өз-акаң, малының жоқ ақадалы,

Күресті иемдене жатар әлі...

Бабамнан қалыптасқан құсбегілік –

«Шейхтың хоббиы» деп аталады.

Шашылдық екенмін деп дархан халық,

Тұр міне, алда сағым, арқамда құт:

Құлпыртты қыран, сұңқар құсты араб,

Маржан мен томағаға гауһар тағып.

Құшағын сәлделіге қалған жайып,

Таққам жоқ қандастарға жалған айып.

Кейіннен құсбегілік өнеріңе

Алса да сертификат, таңданбайық!

Қалпыңды дәрменсіз ел, қоштадым ал!..

Салтыңа қызықты ма, босқа бұлар?

Испандар жүз алпыстай бүркіт бақса,

Өзінде Бельгияның тоқсаны бар.

Деректер бүгінгі ғой. Өсер ертең!

Басқаның бастан бағы көшер деп пе ең?!

Дарақы болмысыңнан түк пайда жоқ,

Жосықсыз «менікі» деп бөсе кеткен!
ІІІ
Замандас, іздесең көп керегіңді,

Аңшылық  дәстүрің де ерен үлгі.

Патшалық Ресейдің кең дәуірінде

Жоғары бағаланған шеберлігі.

Дегенмен оңы-солы толы тыңшы,

Көрініп жарылқаушы, болысушы,

Мерейін Романовтар арттырған кез –

Жыл еді мың тоғыз жүз он үшінші.

Бабамыз жолға шықса тарпаң атпен,

Ұлысқа «ұлы тойда» шартарап – тең.

Әулеттің үш жүз жылдық мейрамына

Қатысты құсбегілер салтанатпен...

Ал Кеңес Үкіметі құрыларда,

Сақталды ата дәстүр құнығарға.

Бәрібір бодан едік, қойса-дағы

Таңдатып қос биліктің бірін Алла.

Ұлтымның болды десең жеке несі,
Шықпаған саятшының бекер есі.

Етіпті аң терісін киім, бұйым

«Каззаготпушнина» мекемесі.

Қып-қызыл қожайынның әр демінен

сезілген жылымықтың жәрдемімен

Сонарда тазы, бүркіт – киелімнің

Аң ұстау әдісіне мән берілген.

Ресейден ит табылмай қаны мықты,

Қазақта артықшылық барын ұқты.

«Каззаготпушнина» есебіне

Төрт мыңнан астам тазы алыныпты.

Бір жылда сол иттердің иелері

Түлкінің отыз мыңын жүйеледі.

Күн сайын елдің әрбір түкпірінен

Үздіксіз терілерді үйе берді.

Ақтөбе, Қызылорда көп қызықты

Көрсетіп, мекемеге төкті жүкті.

Әр аңшы бір маусымда бір тазымен

Жүз қоян, отыз түлкі өткізіпті.

Шығарда жон, түбектің шарлап мыңын,

Жалғанда жазған құлда бар ма тыным?..

Бір аңшы мекен еткен Естай атты

Шамалған стансасын Алматының.

Ол кісі таймай үш ай білгірліктен,

Алатау бөктерінде жүрді үмітпен.

Жүз он бес түлкі және үш қасқырды

Қағыпты екі тазы, бір бүркітпен.

Айтайын, жан табылса бұған шыдар,

Мылтықшыл нәпсің қанға құмар шығар...

Жыл еді сол сәт отыз сегізінші,

Еңбекпен көзге түскен шын аңшылар.

Қырқыншы жылғы есеп саласында

Түсті де хайуанатты санау сынға,

Жеті мың тазы және он тоғыз мың

Тіркелді төбет қазақ даласында.

Содан соң фашистермен ұрыс қамын

Ойластық әскерінше құмырсқаның.

Өңдейтін аң терісін мекемелер,
Тоқтатты біржолата жұмыстарын. 

IV

Бейқамдық ұнамайды маған мүлдем!

Өткенді еске былай салам бірден:

Сұрапыл жылдарында бұл өмірді

Дәулетбек Көкшіновтей бабам сүрген.
Тірлікте өзі болса жомарттың нақ,

Серігін қалайша ол шолақ қылмақ?

Көкжалға түскен батыл бүркітіне

Мықтап бір салып берген болат тырнақ.

Күдеков Керім деген құсбегінің

Есіме әкесі де түсті менің...

Жаңбырда шешіп желең шапанды нақ,

Жабады бүркітінің үстіне кім?

Әнеки, іс қылсаңдар өңгең игі,

Дүние тек сауаппен дөңгелейді.

Сол кісі сол заматта суық тиіп,

Өкпесі қабынғаннан өлген дейді.

Етекке жармасқанда түрпі кілең,

Тоқтасын Мәметовті пір тұтып ем.

Жылдары елуінші шекарадан

Өткізбей қойған оны бүркітімен.

Болғандай кешегіге куә бүгін,
Айтқан жөн озбырлығын кінәлінің:
«Бұл менің өз ұлымдай...» деген қарттан

Сұраған «Туу туралы куәлігін».

Қытайлық сұхбаттаспай делегатпен,

Келтірдім білген жайтты елеп-ақ мен...

Қысқасы, сол қыранды алып келді,

Сәрсенбек Тоқтасынов деген атпен.

Мысалдың тізе берем енді несін?

Бәрін де құрсаулаған кең күресін.
Ерліктер еленгенде, есті пенде
Атасы аталмаса, ренжімесін!..
V
Мәлім ғой уақыт деген қазыға сыр,

Жалғанда көбің масыл, азың асыл!

«Сақтансаң, сақтаймын» деп айтқан Алла

Жар болсын, жарандарға қазынашыл!

Сарқылған шақта ұлттық жүйе кілең,

Артса құп, салтын ерек сүйетін ел!

Өткеннен өріс алды үркердей топ,

Дәстүрді жалғастыру ниетімен.

Екен деп ерекшелік тұралапты,

Несіне ақтарамын мұрағатты?!

Алматы облысының аумағында
Аңшылар ауылы бар Нұра атты.

Мұндағы халық сойы сақа білем,

Мұражай ашты жақсы, сапалы, кең.

Саятшы тұтынған көп жәдігерге

Арналған «Жеті қазына» атауымен.

Байқасаң, басқан ғажап ақыл оңға!

Бір әулет жұмыс жасап жатыр онда.

Динара деген ханым директоры,

Билігім, көтер оны, саты бол да!

Қуаныш Исабеков бауырына,

Иншалла, разымын мен, разы Нұра!

Қазақтың аңшылығын арқау еткен

Ұсынды кітаптарын қауымына.

«Саятшы» атты клуб бағыты да,

Тап келді тіл тиегін ағытуға.

Ол «Бүркіт» жобасының шеңберінде

Ғылыми-зерттеу ісін дамытуда.

Әуесқой құсшылармен буып белді,

Маңдайдан ұрпақ үшін сылып терді,

Қоғамның көмегімен «Ремез» дейтін
Мұхамед Исабеков құрып берді.

Сонарға себеп болса қыламық қар,

Тарихтық ізді былай жыр анықтар –

«Жалайыр Шора» деген орталықтың

Негізін қалаған да нұралықтар.

Күнәға батырсақ та кіл батысты,

Еуропа бізбен ептеп үн қатысты.

Жерінде Англияның құсбегілер

Отыз үш мемлекеттен сынға түсті.

Сол ретте уысынан сытылмаған,

Кім білген бақ тұрарын күтіп алдан?!

Мұхамед пен Бекмұқан Исабеков

мырзалар бас бәйгені ұтып алған.

Олардың іс қылмайды бірі жалған!

Тірлігін қызғанбады тірі жаннан.

Атаның жолын қуған ақ батамен,

Алланың бұл әулетке нұры жауған!

Мұражай ашқандардың бар ақылы

Жасауға жұмсалғандай сауап ірі.

«Өткенді ескергенің – өскендіктің

белгісі» деген қазақ – дала пірі!

Көтерсе келешекте жалғасы сын,

Беу, Нұра, сен – туризм арнасысың!

Қамқорлық қажет бірақ мемлекеттік,

Бастама жалаң күйде қалмас үшін!

Қансонар жасап шығып сонау қырға,

Тоғысқан тоғыз жолдың торабында

Аң қақса ең атақты бүркітшілер,

Әбен қарт – соның бірі, сол ауылда.

Жондарда жымдар жатса жосылулы,

Сырттанның мүмкін емес тосылуы!..

Ақсақал таза қанды тазылармен
Марқайып отыр екен осы күні.
Қашырған қызыл тулы ғасыр құтын,

Иттердің түгендедік басын бүтін.

Септесті қызылжарлық Махатовтар

Сақтауға тазы тегін асыл тұқым.

Басында Алла өзі сый қып тұрған

Болмайды ниет етсе, бұйрық құрбан!

Арқаның Шет ауданы қаншығы мен

Арланын Баянауыл ұйлықтырған.

Қастерлей білсең сирек қазынаны,

Жетеді нәтиженің азырағы:

Тымақша үйіріпті дәу борсықты,

Төрт айлық Таймас атты тазылары!

Жерлестің сәл қуатты, күйлірегі

Көкейге мұрат тұтып, түйді нені?

Тазы мен төбеттерге қамқорлықпен

Салыпты питомник кейбіреуі.

Тұратын киелімді асыраудан,

Өзіме ондай опа – асыл арман.
Қиналмай энтузиаст Бөлекбаев,
Шап-шағын етіп бірін ашып алған.

Демеңдер «орыс тамыр неге өйтті?»!
Тамшылар құралғанда, шөл иіпті...
Плахов Константин төрағасы

Өсіру қоғамының көне итті.
Жүргенде «ит қырылған» тұс есінде,
Жалқылай бекітпейді күш еш ірге. 
Тұқымды сақтап қалу жөніндегі

Әлемдік қоғамның ол мүшесі де.
Жасанды ұлтшылдар көп. 
Миға сығым

Қазақы ит жайынан жимас ілім;
Дубяго Михаил білгір жетекшісі 

Таза қан жаңғыртушы лигасының.
Шығарып иттің кейбір атын пақыр,
«Таласқыш жеңімпаз» деп сатып жатыр.
...Есболов Жақыптың кей төбеттері

«Азия мақтанышы» сапында тұр.

Жарқ етсек төл мұрамен жасындай біз,
Держава дәргейіне бас ұрмаймыз!..

Қаһарман Әубәкіров Тоқтардың да
Саятқа бейімдігін жасырмаймыз.

Ал Мұхтар Құл-Мұхаммед ауыл менен
Сүйеді өзен, тоғай, тауын ерен!.. 
Досынан Виктор атты мың долларға

Сұраған ақ тазыны Дауыл деген.
Ол онда қалыптасып қалған ебі,

Бірегей, бір жастағы арлан еді.
Виктордың аңғартады адалдығын 
«Сатпаймын! Тұқым үшін қалған» деуі.

Әйтеуір өгіз өліп, арба сынып,

Түспесін абырой да, ар да сұлық!..
Жанданды Данияр Дәукей басқаратын 

Жүз шақты төбеті бар шаруашылық.
Сездірсе құнтсыз қоғам мысын әрі,
Дәкеңнің аян неден қысылмағы!
Деп отыр: «Көп сиреген төбет гені
әлсіреп, өзгеріске ұшырады».
***

Ғасырға әрең жеткен ғасырлардан,

Тазының бес жүздей-ақ басы қалған.

Төбеттер – мыңға жуық. 

О, масқара!..
Жан-жақты жасау керек асылға қам!
Жағдайы айтарлықтай ауырлапты.

Айтылған алға тартып мағлұматты,

«Бұл есеп – жоқтың қасы деген сөз» деп,

Этнограф, экологтар дабыл қақты.

Сенімді серік болған қазағыма,

Қатары киелімнің аз-ау, мына!

Жасалып жанашырлық едел-жедел,
Ілінсін «Қызыл кітап» назарына!

Үкімет, заманауи ырғаққа тоқ,

Қазақы итті жүрмес жырғатпақ боп: 
Аңдар мен жануарды сақтап, қорғау

Туралы қаулыдағы бір бапта жоқ!

Қоңсы ұлт енгізгенде жарғыға зіл,

Доңызшыл бола тұрсын қаулың әзір!..
Қырғыз өз «добеттерін» бөтен итке

Қосуға қатаң тыйым салды қазір.

Көзіңе кемшілікті түртіп елдер,

Келеді көрсететін түрпілеу кер!
Деңгейде мелекеттік шешіп қойған

Қорғауды алабайын түркімендер.
Айрықша алабайды бағалауы –

Өр ұлтты тек алыпқа балағаны.
Ол итпен шекарада қолға түскен

Адамдар абақтыға қамалады.

Сол дәу ит – біздің төбет!..

Еп пе бекем?

Аспанын түркіменнің көктеп өтем:

«Алтынның қолда барда қадірі жоқ»,

Ол жаққа Адайлардан жеткен екен.

Атағын түркіменге тілемеймін!

Ұнатты жақсылығын кім өгейдің?!,

Германия, Бельгиядан сатып алған

Түкірдім, тұқымына дүрегейдің!

Елеулі ит пен жылқы өсіргелі,

Жылжыды Түркменстан көш ілгері.
Арнайы бағдарлама бекітіліп,
Көсілді ахалтеке төсіндегі.

Мамандар еңбектенсе елде бірер,

Ғылымы жануарлардың меңгерілер.
Тұқымын асыл сүйек дамытпаққа

Зертхана, зауыт салды зерделілер.

Алабай!

Ахалтеке!

Тегі мықты!
Көңілі иесінің семіріпті.

Жай ғана сақтап қоймай, шетке сатып,
Қыруар пайда тапқан жері – құтты!
Өзіміз өзімізбен ұстасқалы,

Нән талап нәтижемен ұштаспады...

Жаңашыл Англияның ғалымдары
«Супер ит» жасау үшін іс бастады.

«Супер ит»?..
Еһ, ағылшын!..

Қара мұны!..

Мұрамның мысқалындай бар ағымы.

Қазақы төбеттерге жете қоймас,

Бюджетті жырымдаған жаңалығы!

Тұратын кіл қазақтан топ құрамы,

Ұйымның «Қыран» атты жоқ тұрағы! 
Кей-кейде құсбегілік «Сонар» менен
«Салбұрын» жарыстары боп тұрады.

Құз бенен дүбірлетсе құз арасын,
«Жалғыздың үні шықпас»... 

Қызарасың!
Қоғамның қамқорлығын сезінбесе,

Оның да түйсін көпке ұзамасын!
Болмады!

Намысымды ұлтан, елең,

Ителгі – құс бекзаты жыртар деп ем.

Ашылған сексен тоғызыншы жылы,

Жалғыз-ақ тәлімбақ бар «Сұңқар» деген.

P.S.:

Жастағы жиырма бес жыр айбары 
Арқылы өрнектелсе бұлай бәрі –

«Кезінде болған екен...» деп ескерер

Екі мың тоғызыншы жыл айғағы!
VІ

Қазанат

Сынына жұмсалатын терең білім,

Бұл күнде қазанатпен еленді кім?..

Ақанның Құлагерін суреттеді,

Ілияс Жансүгіров менен бұрын.

Шабысы жақындатқан алыс қырды,

Тектімді ғасырдан кім шалыс бұрды?..

Кезінде Абай да өз оқырманын

Мынадай бітімімен таныстырды:

«Шоқпардай кекілі бар, қамыс құлақ,  
Қой мойынды, қоян жақ, бөкен қабақ. 
Ауыз омыртқа шығыңқы, майда жалды, 
Ой желке, үңiрейген болса сағақ.


Теке мұрын, салпы ерін, ұзын тісті, 
Қабырғалы, жоталы, болса күшті. 
Ойынды еті бөп-бөлек, омыраулы,
Тояттаған бүркіттей салқы төсті.

Жуан, тақыр бақайлы, жұмыр тұяқ,  
Шынтағы қабырғадан тұрса аулақ.  
Жерсоғарлы, сіңірлі, аяғы тік,  
Жаурыны етсіз, жалпақ тақтайдай-ақ.

Кең сауырлы, тар мықын, қалбағайлы, 
Алды-арты бірдей келсе, ерге жайлы. 
Күлте құйрық, қыл түбі әлді келіп,  
Көтендігі шығыңқы, аламайлы.

Ұршығы төмен біткен, шақпақ етті,  
Өзі санды, дөңгелек келсе көтті.  
Сырты қысқа, бауыры жазық келіп,  
Арты талтақ, ұмасы үлпершекті.

Шідерлігі жуандау, бота тірсек, 
Бейне жел, тынышты, екпінді мініп жүрсек.  
Екі көзін төңкеріп, қабырғалап, 
Белдеуде тыныш тұрса, байлап көрсек.

Тығылмай әм сүрінбей жүрдек көсем, 
Иек қағып, еліріп жүрсе әсем.
Шапса жүйрік, мінсе берік, жуан, жуас,  
Разы емен осындай ат мінбесем.


Аяңы тымақты алшы кигізгендей, 
Кісіні бұлбұл қағып жүргізгендей. 
Шапқан атқа жеткізбес бөкен желіс... 
Ыза қылдың, қолыма бір тигізбей!».
Соққанда бас ақынның құлқы, зауқы,

Осылай таптырмаған жылқы заты.
Қазанат – құт болмаса, 

Жау табар ма, 
Батыраш-Қотыраштай тым бұзақы?!
Тазы

Бабалықұлы Жағда – абыз қартым,

Қыран мен білген жақсы тазы парқын.

Көбіне тазы тегін зерделеді,

«Атасы – салюки» деп жазылатын.

Салюки – араб иті, «желден жүйрік»,

Шейхтар сәнді төрін берген үй қып.

Тазыдан айырмасы – жүндес аяқ,

Бауыр мен қалың түк боп келген құйрық.

Әдетке айналғандай әлді күйттеу,

Бойы да біздің иттен сәл биіктеу.

Жөн емес Жағда қарттың пікірінше,

«Тазыға ата болар әйгілі ит» деу!

Тегі – бір.

Аталас жай.

Шара қандай?!

Зерттеуге ғалымымыз жараған қай?!

Салюки, тазы болып жіктеліп тек,

Перғауын кезеңінен тарағандай...

Тазыңды, жұртым, дұрыс бағалашы!

Асыл тек, таза нәсіл – баламасы.

Сол иттің арқасында киімі мен

Табылған ертеректе қазақ асы.

Әр тәсіл ыңғайымен аулап аңды

Жүргенде,

Сырт көз оған таңданады.

Әп-сәтте бұрап тастап түлкі мойнын,

Талайын қанжығаның қандаған-ды.

Кәнігі тазы солай ұстағанда,

Күшік ит болады жай құштар аңға.

Тырысар тәжірибе жоқтығынан

Тұмсық, жон, бел жағына тіс қадауға.

Кез келген жерден қарпып қояныңды,

Қылжита салуға тез бой алдырды.

Қасқырмен арпалысар сәт туғанда,

Сырттандар өзін биік қоя білді.

Мезетте қуып жеткен бас салмайды,

Келуін иесінің астарлайды.

Ыза қып, шаптан тартып қайта-қайта,

Жау одан күтпес үшін басқа жайды.

Көргенде иесін ит жақын маңнан,

Ауызға бұйырады алқым аңнан.

Қасқыр да оңайлықпен беріспейді,

Дәм татып қалыптасқан салты қаннан.

Тазының сірі неткен жаны ғажап?!

Еріксіз тыпырлатар жауын азап.

Тірсегін қиып түсіп, шаптан іреу

Әдісін пайдаланбау – қанына жат.

Сыр тартсақ жаратылыс тұрғысынан,

Жылмағай, өте пысық тумысынан.

Аулауға кетіп қалар аңды жалғыз,

Шағында табан мен тіс бір қышыған.

Жоқ онда тән қылықтар дүрегейге,

Қаппайды.

Үрмейді де дүлейлене!..

Өскен ит бір тұқымнан

Алты жылда

Үш буын әкеледі дүниеге.

Шалғы тіс, құмыра бас...

Белін ана

Бүгілте ұмтылғанда, ебі – дара.

Биіктік – алпыс-жетпіс сантиметр,

Салмағы жиырма бес келі ғана.

Тигендей аңшылықтың лезде себі,

Екі пұт арланы да кездеседі.

Жамбас пен жауырын ет бұлт-бұлт ойнап,

«Беу!» детсін бөтекедей кеуде сені!

Ашқанда қырым етті жағы майдан,

Қайтпайды арпалыста бабы райдан.

Кеңсірік – сәл дөңестеу, сүйір тұмсық,

Қиығы қысыңқы көз бадырайған.

Әсершіл әлеуметті еліткен кей,

Үкі жүн, құлын мойын, елік көмей.

Шашақты жұқа құлақ салпаңдап тұр,

Сіңірлі аяқтары серіппедей.

Қылыштай шашақ құйрық қайқы біткен,

Тұлғасын түзу арқа айқын еткен.

Жаратқан, мына жалпақ төрт табанды

Тас тілер тырнақтарға сай қылып па ең?!

Шымыр ет бұл тұқымға шарт па, қалай?

Садақша бүгілісе тартқандары-ай!

Екі сан алынғандай құралайдан,

Жіліншік шалқақтау тұр артқа қарай.

Сақтаса таза генін қызыл қаны,

Сияқты қазынамыз Қызыр бағы.

Түсі – ақ, қара, сарғыш, қызылқоңыр.

Ала да, теңбілі де – бұзылғаны!

Бұлтартпай түлкідей қу, арам аңды,

Қояннан ең жүйріктік шама қалды.

Бірін айт, бәрін ат та,

Тазы шіркін,

Қабысқан қарнымен-ақ дараланды.

***

Түйсінсе дүниеден көңіл нені,
Түйінін тапқан жақсы өмірдегі.

Өсіріп айтылып жүр ауылдарда,
Әфсана құмай тазы жөніндегі.

Демеймін «естігенде, талып түстім»,

Кәдімгі шебік күшік – танық ұстын.

Аңшылар ұясынан жиі тапқан

Құмай деп аталатын алып құстың.

Жел сөзді гулетсе кей аталары,

Ессіздер жазды былай мақаланы:

«Бірінен жұмыртқаның шығар күшік

Бүгінде құмай тазы аталады».

Қойсаңшы, соны білмес аурумысың?!

Құмай құс жайлауыңа салды күшін.

Апарған тірі төл мен күшіктерді,

Ұяда балапанын баулу үшін.

Қомағай енелері қылған қарық,

Қимылды тазы күшік тұрған бағып.

Бетінен жалап алып балапанын,

Жемтікке ортақтасты жылмаң қағып.
Боп шыққан аз-ақ күнде күйлі керім,

Күшіктің ене құмай сүйді кебін.

Солардың еттірлікпен аман қалған

Аңшылар әкелген ғой кейбіреуін...

Қасқырға салса, құмай, 

Шіркін, ерлер!..

Бар-жоғын білмес болар мүмкін елдер?!.

«Ол құстың көлеңкесі түскен адам –

Бақытты», - деп сенеді түркімендер.

Марғұлан Әлкейдейін нар ғалым да:

«Қасқырдың түсер, - деген – арланына».

«Бар болса, қалған шығар, - деп жазыпты, –

Памир мен Хантәңірі тауларында...».
Тазының бір «енесі» көгімдегі –

Бүркіттің екеуіндей көрінеді...

Жүрмесін сол сияқты құрып кетіп,

Көзіндей құмай тазы төріңдегі!

Төбет

Ұлтымды ұжданынан бөлектеген

Ойды жұрт білместікке көп ептеген.

Сапарбай Исраил жазбасында

Бір сөз бар «ит азғыны – төбет» деген.

Жарандар, таласпайық Жаратқанмен!

Азғын ит – төбет емес, барақ, қанден!..

Әй, бірақ, болып тұр ғой ұлтын таныр

Ұрпаққа берілетін сабақ та кем!

Қазағым артық сөзді жеккөреді,

Десеңіз «итің жаман», кектенеді.

Өйткені бабын жасап уақытылы,

Төбетке тұзсыз таза ет береді.

Қарғыны күшік кезден тақпай мына

Қойғанға күзетіңнен бақ тайды ма?!.

Шыңдайды жекпе-жекке,

Итаяғын

Көкжалдың терісімен қаптайды да.

Нөсер жыр, ақ жауынша құр себелер

Деңгейді өз артына бір шегерер.

Тамшыдай шумақтармен там-тұмдайын,

Төбеттің үш түрі бар, білсең егер!

Таутөбет – ең ірі ит, жұмыр мүсін,

Жаралған қыста тыста жүру үшін.

Үйшікті пана тұтпай, сары аязда

Қар, мұзға жататұғын мығымды шын.

Кеуделі, арыстан бас анық бұлар,

Жауына саусақтай тіс қауіп қылар.

Езуі салақтаған, келте тұмсық,

Бас жүні бетін түгел жауып тұрар.

Ысытса қалың түбіт от денені,

Кейбірі сәл тықырлау боп келеді.

Қабанның қылшығындай жуан түктер

Жалтылдап,

Көрінеді мықты кебі.

Маңтөбет – қасқыр алар нағыз батыр!

Сырттан ғой!

Өн бойында аңыз жатыр.

Далада түні бойы мал күзетер,

Адамға адал болар маңызға құл.

Бабамыз төмен қойып қораш ұлын,

Ерекше қастерлеген сол асылын...

Жағдайда үй иесі қайтыс болған,

Басында қайғырады моласының.

Бәйтөбет – тықыр жүнді, жазық маңдай,

Таласқа пешенесі жазылғандай.

Шап, алқым, құлаққа кеп қарысқанда,

Құтылар қарсылас бар аузынан қай?!.

Жасынан мал, табиғат, аңға құмар,

Қазақы төбет сынын шалдар ұғар:

Сом тұрқы болса сексен сантиметр,

Сондайлық тартатұғын салмағы бар.

Жонына күдірейген нығыз біткен

Бас сүйек бітімі де тығыз тіптен!

Тікбұрыш пішіндегі дәу тұмсықпен

Дем тартса, сынды оған сыбызғы тең.

Жаратқан арқасын сәл қайқы қыпты,
Салмаққа шоқпар аяқ сай тұрыпты.

Үстіңгі ерні қалың, иек – жалпақ,

Бедері жақ сүйектің айқын, мықты.

Жылтырай сығалаған «дорба бастан»,

Көздерге дөңес қабақ – қорған асқан.

Қатпарлы бас теріден үшбұрыш боп,

Қос құлақ төменірек орналасқан.

Деңгейлес қарны кеуде тұсыменен,

Аңғартар оның өзі мысын ерен.

Өзегі тері асты клетканың

Жыртқыштың жол бермейді тісіне кең.

Түбіті қошқар жүндес үлбіреп бір,

Бұғақты мойын еті күлдіреп тұр.

Салғанда басын төмен,

Қаһарлы түр

Қасқырды қаймықтырар дір-дір еткір.

Шығыңқы сауыры да сілемденген,

Жамбасы тұтасыпты білеу белмен.

Серпінді арқасы мен биік шоқтық...

Бәрімен үйлесіп тұр түнерген рең.

Болса да табиғаты, заты басқа,

Болмысын танымасаң, жақындаспа!

Өзінің тең ұстайды дәрежесін,

Адаммен еркін, адал қатынаста.

Бекерге шабаланып үре бермей,

Күзетте ұстанады бірегей күй.

Қалыпты психика бұзылмаса,

Таласпас өлімші боп дүрегейдей.

«Төбет» деп барағымен мақтанбақ паң

Табылса, біз жасаймыз нақпа-нақ қам:
«Төрт көз ит» дерлік қастың белгісі мен

Көбіне көз астына ақтаңдақ тән.

Қасиет ит геніне дара қонса,

Дәлелге әсер етпес жалаң онша.

Түсі – сұр, қара, қоңыр, сарғыш, қызыл.

Ол – нағыз төбет емес, ала болса!

Өзге қан араласқан, ала-құла

Иттерді зерттегенсіп шалапыла,

Төбетті теліп қойды өңкей дүмше,

«Азия овчаркасы» санатына!

Жүргендей бар шындықты жасырғалы,

Тарихты бүркемелеу – басынғаны!..

Әйтпесе, жазып кеткен Марко Поло,

Қазақты он үшінші ғасырдағы.

Көшпелі кезімізді суреттеген,

«Осылай ғажап өмір сүрмек» деген.

Төбетке «тайыншадай» деп тамсанса,

Өлгенше таңдайдан сол сыр кетпеген.

Бүркіт

Құс жайын қозғаса бір ой ырғағы,

Елітер ерекшелік сойындағы.

Адамға аңшы иттер тез көндіксе,

Бүркіттің өте қиын мойындауы.

Ол үшін қырсықтығын оның елеп,

Сынасу бапкерлердің қолы дер ек.

Қасында ұйықтамай, ұйықтатпай,

Кемінде үш күн бірге болу керек.

Ермекті табиғаттың тапты заңы,

Өзара бәсекемен бап қызады.

Төзбесең ұйқысыз күн, түндерге сол,

Құс мұны әлсіздікке жатқызады.

Ысқырып, мелдек атып, өлеңдеткен

Қалпыңмен бірден қызық көрем деп пе ең?!

Қыраннан үйретілген аңшы жасап, 

Қансонар күткеніңше көп еңбектен!

Су сорған ақжем етті жалыға жеп,

Келтірме отыратын бабына шек!..

Ал бұйрық орындауға, атын танып,

Тоғыз ай тынымсыздық тағы қажет.

Аң қағар тұс таңдауды шарт қылмайды,

Оқ жетпес қашықтыққа таптырмайды.

Маңайда мүмкіп тұрса,

Ішімдік пен

Шылымның иістерін жақтырмайды.

Балақбау сырын қазір мас та білмек,

Қолына лауазымды қасқаң ілмек.

Ол түгіл, өз иесі тарапынан

Зиянды дағдыларды тастау – міндет.

Көбеймес, байлап қойсаң жер-кіндікке,

Сондықтан өлетұғын дертін күтпе!

Он жылдан артық тұрмай адамдармен,

Күнелтсін ұрпақ үшін еркіндікте!

Бұлт асты, қия басы – қалықтар маң,

Биікте жалықпайды шарықтаудан.

Табиғи жағдайында сексен-жүз жыл

Ғұмырын сақтайтыны анықталған.

Келгенде Ұлыс күні, күш қылып па?!
Құс сойы шағылыса түсті жұртта...

Ай жарым уақыт жатып құз төсінде,

Басады бір немесе үш жұмыртқа.

Сирағын үрпекбастың жұлқып іле,

Байлайтын шырмауықпен ырқы міне!..

Тігінен көтерілер ұясына,

Ұшып кеп жер бауырлай шың түбіне.

Байлаулы балапаны бүрісуде,

Әйтеуір, бір-ақ уыс тірі сүлде!

Не көрсе ұясында, соны ілуге

Ұшады жетпіс-сексен күн ішінде...

Құбылтпас Алла қоңыр, қара түрін,

Жаратты оны солай жаратуын.

Тоқсан бес сантиметр дене тұрқы,

Құлашы екі метр қанатының.

Сүйекке түсіп қалар болат табы,

Тырнақпен қарқын бірдей орақтағы.

Түндегі құс жолынша сән түзеген,

Қанат пен құйрық асты жолақтары.

Бөріге сынатса да күшін еркек,

Ешқашан сақтамайды кісіге кек...

Қарайды жалғыз өзі күнге тура,

Тіршілік иелері ішінде тек!

Қандастың кештіретін жауға сынын,

Таппайды хас батырша таңнан тыным.

Түйілген қабақ анау, тұмсығы – дәу,

Символы мен дегендей тау халқының.

Атқызып, батқызатын таңы, кеші...

Қызықты тағы, тағы, тағы несі?!.

Қысқасы, адам әрең қайыратын

Киелі құс патшасы!

Тау иесі!!!

Аңшы

«Қаптаған мақұлықты баптау қиын», -

Демеңдер!

Нағыз аңшы тапқан иін.
Дәстүрлі еңбекпен ол рахаттанып,

Деп білген табиғатты «мақпал үйім».

Асатса түнде ақжем азырағын,

Ұмытар бүркіт баптан қажығанын.

Қонады таңсәріде қазанатқа,

Шақырып маңтөбет пен тазыларын.

Мысымен түз тағысын ұтатын-ақ

Сенімді сырттандарға сыпаты нақ.

Кигені – құрым етік, тері қолғап,

Шолақ тон, мақта шалбар, жұқа тымақ.

Оң қолы шыдап бүркіт салмағына,

Білегін қойған аша балдағына.

Кездігі санын соқса,

Жарасып тұр

Тақымға шоқпар қыса салғаны да.
Жүзіндей ғашықтардың жымыңдасқан, 

Үндес-ау, сағым дала, тұнық аспан!
Саф ауа тынысына тыныс қосып,
Қазанат әр қадамын мығым басқан.
Дүние ақ мамықпен қымтаулы кіл,

Шалмаған өркеш-өркеш қырқаны кір.

...Өзінен, лас қоғамнан қашып шыққан,

Жігіттің келе жатыр сұлтаны бір!..

VІІ
Қазағым, жырым – ұлттық сүйенішің!

Мәңгілік мазмұнына иемісің?..

Торғай деп аталғанмен туған жерім,

Ұшырған қырандарды киелі шың.

Жанашыр жампозыңның зары қатты,
Сауырға самарқаулық табы батты.
Ақселеу Сейдімбектің сендік серті
Шәкіртке менен өзге дарымапты.
Пейішке сөз тамырын тартар ағам,

Білімін құйып кетті сарқа маған.

Аманат болашаққа этно-жыр,

Ғылыми жұмыс жүгін арқалаған!

Шөлдесең, көзін ашқан бұлақтаймын.

Жаурасаң, қасқыр ішік, тымақтаймын...

Елеусіз көмекшімін қасыңдағы,

Айқайшыл «ұлтшылдарды» ұнатпаймын!

Қойнынан жүрген ылғи сый ақтарып,

Бай көрсем, кетер бетті ұят қарып...

Үштоғыз – аманат-жыр!

Отырмайын

Олжасыз жүрген аңшы сияқтанып.

Жоғары мақсат емес туыс қамы,

Әдірем қалсын, бедел жұмыстағы!

Түсті ғой талапайға, сапа кеміп,
Құндылық қайран біздің, уыстағы!

Шетелді қылдық разы қолдан қыса,

Содан соң көкірекке қонған құса:

«Қазанат, тазы, төбет, бүркіт, аңшы

Бәріне бір ескерткіш орнатылса...».
Қазанат.

Тазы.

Төбет.

Бүркіт.

Аңшы.

Астана, бір даңғылға түртіп алшы!
PAGE  
1

